
Shri Sharadadevi Stotram

ಶ್ರೀಶಾರದಾದೇವೀಸ್ತೋತ್ರಂ

(ಅಥ ಶ್ರೀಮತ್ಯಾಃ ಶಾರದಾದೇವ್ಯಾಃ ಸ್ತೋತ್ರಂ ಪ್ರಾರಭ್ಯತೇ)
ಪ್ರಕೃತಿಂ ಪರಮಾಮಭಯಾಂ ವರದಾಂ
ನರರೂಪಧರಾಂ ಜನತಾಪಹರಾಂ .

ಶರಣಾಗತ ಸೇವಕತೋಷಕರೀಂ
ಪ್ರಣಮಾಮಿ ಪರಾಂ ಜನನೀಂ ಜಗತಾಂ .. 1..

ಗುಣಹೀನಸುತಾನಪರಾಧಯುತಾನ್
ಕೃಪಯಾಽದ್ಯ ಸಮುದ್ಧರಮೋಹಗತಾನ್ .

ತರಣೀಂ ಭವಸಾಗರಪಾರಕರೀಂ
ಪ್ರಣಮಾಮಿ ಪರಾಂ ಜನನೀಂ ಜಗತಾಂ .. 2..

ವಿಷಯಂ ಕುಸುಮಂ ಪರಿಹೃತ್ಯ ಸದಾ
ಚರಣಾಂಬುರುಹಾಮೃತ ಶಾಂತಿಸುಧಾಂ .

ಪಿಬ ಭೃಂಗಮನೋ ಭವರೋಗಹರಾಂ
ಪ್ರಣಮಾಮಿ ಪರಾಂ ಜನನೀಂ ಜಗತಾಂ .. 3..

ಕೃಪಾಂ ಕುರು ಮಹಾದೇವಿ ಸುತೇಷು ಪ್ರಣತೇಷು ಚ .

ಚರಣಾಶ್ರಯ ದಾನೇನ ಕೃಪಾಮಯಿ ನಮೋಽಸ್ತುತೇ .. 4..

ಲಜ್ಜಾಪಟಾವೃತೇ ನಿತ್ಯಂ ಶಾರದೇ ಜ್ಞಾನದಾಯಿಕೇ .

ಪಾಪೇಭ್ಯೋ ನಃ ಸದಾ ರಕ್ಷ ಕೃಪಾಮಯಿ ನಮೋಽಸ್ತುತೇ .. 5..

ರಾಮಕೃಷ್ಣಗತ ಪ್ರಾಣಾಂ ತನ್ನಾಮಶ್ರವಣಪ್ರಿಯಾಂ .

ತದ್ಭಾವರಂಜಿತಾಕಾರಾಂ ಪ್ರಣಮಾಮಿಮುಹುರ್ಮುಹುಃ .. 6..
ಪವಿತ್ರಂ ಚರಿತಂಯಸ್ಯಾಃ ಪವಿತ್ರಂ ಜೀವನಂ ತಥಾ
ಪವಿತ್ರತಾ ಸ್ವರೂಪಿಣ್ಯೈ ತಸ್ಯೈ ಕುರ್ಮೋ ನಮೋ ನಮಃ .. 7..
ದೇವೀಂಪ್ರಸನ್ನಾಂ ಪ್ರಣತಾರ್ತಿಹಂತ್ರೀಂ,ಯೋಗೀಂದ್ರಪೂಜ್ಯಾಂಯುಗಧರ್ಮಪಾತ್ರೀಂ
.

ತಾಂ ಶಾರದಾಂ ಭಕ್ತಿವಿಜ್ಞಾನದಾತ್ರೀಂ,ದಯಾಸ್ವರೂಪಾಂ ಪ್ರಣಮಾಮಿ ನಿತ್ಯಂ .. 8..

ಸ್ನೇಹೇನ ಬಧ್ನಾಸಿ ಮನೋಽಸ್ಮದೀಯಂ,ದೋಷಾನಶೇಷಾನ್ ಸಗುಣೀ ಕರೋಷಿ .

ಶ್ರೀಶಾರದಾದೇವೀಸ್ತೋತ್ರಂ

ಅಹೇತುನಾ ನೋ ದಯಸೇ ಸದೋಷಾನ್, ಸ್ವಾಂಕೇ ಗೃಹೀತ್ವಾ ಯದಿದಂ ವಿಚಿತ್ರಂ
.. 9..

ಪ್ರಸೀದ ಮಾತರ್ವಿನಯೇನಯಾಚೇ,ನಿತ್ಯಂ ಭವ ಸ್ನೇಹವತೀ ಸುತೇಷು .

ಪ್ರೇಮೈಕಬಿಂದುಂ ಚಿರದಗ್ಧಚಿತ್ತೇ,ವಿಷಿಂಚ ಚಿತ್ತಂ ಕುರು ನಃ ಸುಶಾಂತಂ .. 10..

ಜನನೀಂ ಶಾರದಾಂ ದೇವೀಂ ರಾಮಕೃಷ್ಣಂ ಜಗದ್ಗುರುಂ .

ಪಾದಪದ್ಮೇ ತಯೋಃ ಶ್ರಿತ್ವಾ ಪ್ರಣಮಾಮಿಮುಹುರ್ಮುಹುಃ .. 11..
ಇತಿ ಶ್ರೀಮತ್ ಅಭೇದಾನಂದಸ್ವಾಮಿನಾವಿರಚಿತಂ
“ಶ್ರೀಮತ್ಯಾಃ ಶಾರದಾದೇವ್ಯಾಃ ಸ್ತೋತ್ರಂ”ಸಂಪೂರ್ಣಂ .

